
Wees dankbaar en deel met ander die wonderlike voorreg om lidmaat te wees 

van ŉ gemeente waar God opregte liefde laat leef wat nog meer liefde opwek. 

 

Lofsang ter voorbereiding van die erediens 

Lied 184: 1, 3  

Lied 334: 1, 2, 3, 4 

 

God en ons ontmoet mekaar 

Intreelied as gebed: Sb 15-1: 2, 3 

Votum 

Seën 

Loflied Sb 1-1: 1, 2 (eerste melodie); 

Geloofsbelydenis 12 Artikels 

 

Ons verootmoedig ons voor God 

Wet uit 1 Joh. 3: 11 – 24 

Sing as antwoord op die wet Sb 9-3: 1, 2 

Gebed 

 

God bedien aan ons sy Woord en ons ontvang dit aktief in geloof 

Skriflesing en teks: Psalm 133 

Sing Sb 2-4: 1, 3 (kinders na Kleuterbediening) 

Woordverkondiging 

 

Ons antwoord op die Woordbediening 

Gebed 

Liefdegawe 

Bevestig Erasmus Venter as oudl. 

Sing Ps. 134-2: 2 

Gebed; 

Sing Ps. 133-2: 1, 2 

Seën 

Amenlied: Sb 13-3. 

Geliefde brs en srs en kinders 

 

Daar is ŉ aangrypende en wonderlike openbaring van God in ons gemeente se lewe 

wat my die afgelope tyd diep in die hart gegryp het en waaroor ek vanmore wil getuig 

en waaroor ek die Here diep dankbaar is en waaroor ons Hom vandag kan loof en 

prys.   

 

En dit is die feit dat die Here op ŉ baie, baie besondere manier onderlinge liefde en 

omgee in die harte van lidmate bewerk. Liefde om ander lidmate en mense buite die 

gemeente wat in nood is, op verskillende wyses by te staan en te help. Dit is ŉ liefde 

en omgee wat werklik uitstyg bo gewoon menslike gedrag! Dit is regtig iets van buite 

hierdie wêreld – iets wat net God kan bewerk!!!  

 

Ek kan sovele voorbeelde noem. Dinge wat hier in die stilte van ons gemeentelike 

lewe gebeur maar wat ŉ geweldige impak maak. Ek dink aan die liefde wat ons 

Diakens bedien en bewerk om mense wat sorg nodig het, te ondersteun en lidmate 

te lei om ander te dien en te versorg! Ek dink aan ouderlinge wat op getroue basis  

lidmate besoek en help in tye van nood! Ek dink groepsusters wat by siek en 

bejaarde lidmate opdaag met bossie blomme en liefde en sorg kom uitdeel. Gewone 

lidmate wat sonder spesiale opdrag of dienswerk net daar is, bejaardes bedien, kos 

maak, met oproepe en boodskappe en gebede lidmate ondersteun. 

 

Ek dink aan al die dinge wat ek gesien gebeur het rondom oorlede Louisa toe sy siek 

geword het en ook met haar afsterwe. „n Alleenvrou met geen kinders naby wat kan 

help nie, maar lidmate en vriende het gesorg vir onafgebroke hulp en bystand tot 

met haar dood en daarna.  

 

Ek dink aan die afgelope week met oom Ed en tannie Blossom se heengaan. Toe ek 

verlede week by tannie Blossom se siekbed opdaag is daar ŉ lidmaat wat vir haar 

blomme bring en ŉ gebed doen! Oom Ed se afsterwe en die wyse hoe hulle 

kleingroep – soos by baie ander sterfgevalle - sorg vir ŉ week lank vir kos en 

bystand! Selfs ŉ graf word geskenk sodat oom Ed hier en nie in Uitskot begrawe 

hoef te word nie. En daar is nog baie ander sulke liefdesdiens wat ons nie eers van 

weet nie, maar wat lidmate uit liefde die Here en hulle medemens so bedien! 

 

Brs en srs, besef ons dan regtig waarmee die Here hier in ons gemeente mee besig 

is?  Besef jy die wonderlike voorreg om deel te wees van ŉ gemeenskap waar God 

sy hemelse liefde op aarde in mense bewerk sodat dit nog meer liefde kan opwek 

wat uitgedeel kan word! Kom ons wees dankbaar hieroor, kom ons loof en prys die 

Here  en ons deel dit met passie uit! 

 

Geliefdes, die kerk van die Here loop vandag onder soveel kritiek deur en word van 

alle kante aangeval en afgebreek. Daar is so baie negatiewe persepsies rondom wat 

die kerk moet wees en wat ons moet doen, maar ten spyte daarvan en ten spyte van 

wat die wêreld sê, is God besig om sy liefde binne die kerk te laat leef en is dit ons 

opdrag om dit nog dieper, inniger en met wyer trefkrag te leef.  

 

Ja, dit is ŉ wonderlike en heerlike belewenis om die liefde van God so in die lewe 

van sy gemeente te sien gebeur en in jou eie lewe te sien gebeur. Die digter van 

Psalm 133 raak net so opgewonde en bly hieroor. Hy roep ons op om dit raak te 

sien! Die eerste woord in vers 1 in Hebreeus is “Kyk” ! Hy wil sê: Mense, kyk! Sien 

raak hoe goed is dit en hoe lieflik en mooi is dit as broers - en natuurlik ook susters - 

eensgesind saamwoon! Dit is wonderlik om die liefde van die Here so tussen sy 

mense raak te sien en die eensgesindheid waarmee hulle hierdie liefde uitleef!  

 

Sommige verklaar dat Psalm 133 deur te sê dat dit na ŉ uitgebreide familie wat op 

een stuk grond saam woon en werk verwys en dat hulle dit met onderlinge liefde en 

eensgesindheid doen! Dit was ook so in Israel dat baie families saamgewoon en 

gewerk het om die stuk grond wat aan hulle stam en familie toegeken was. Hulle het 

nie ŉ keuse gehad nie en moes dus ŉ weg vind om ŉ vrede en liefde te lewe! Ons 

lees ook van vbe waar dit nie so goed gegaan het nie. Dink maar aan Abraham en 

Lot wat van mekaar moes skei en Jakob en Esau se stryd met mekaar. En ja, 

natuurlik sou hierdie Psalm ook so toegepas kon word.  

 

Maar nou moet ons onthou dat hierdie Psalm deel vorm van die reisigersliedere wat 

Israel gesing het as hulle na die groot feeste in Jerusalem gegaan het. Hulle het dus 

self hierdie lied van toepassing gemaak op die gemeente van God en haar lewe!  

 

Dit word duidelik uit eerste voorbeeld wat die digter gebruik om die volheid, die 

oorvloed en die heerlikheid van hierdie liefdevolle eensgesindheid te illustreer. Hy 

verwys eerstens na die salwing van die hoëpriester.  

Kinders – die hoë priester was die belangrikste persoon in die kerk van daardie tyd 

en Hy het ŉ belangrike rol gespeel om die gemeente en die Here bymekaar te bring 

rondom die offers wat Hy moes bring. Offers wat dan simbool was dat die Here die 

volk se sondes vergewe. (Wyse skyfie 1)  

 

Die hoëpriester het die eenheid van die gemeente voorgestel. Hy het in opdrag van 

die Here baie spesifieke simbole aan sy klere gedra. As julle mooi kyk dan sal julle 

sien dat op hy op sy bors twaalf kosbare stene gedra het. Hierdie stene het die 12 

stamme van Israel uitgebeeld. Die hoë priester was dus ook die simbool van die 

eenheid van die volk voor die Here.  

 

En wanneer hierdie priester vir die eerste keer aangestel word dan het hulle ŉ baie 

spesiale olie gebruik om op sy kop uit te gooi om daarmee te sê dat die Here Hom 

aanstel en toerus om sy werk te doen. (wys skyfie 2). Hierdie lekkerruik olie het dan 

oor sy kop geloop, oor sy baard en op die klere gedrup – tot daar waar die 12 stene 

op sy bors is!  

Hiermee leer die Here ons: waar ŉ gemeente in ware onderlinge Goddelike liefde 

saamleef en vir mekaar sorg, dan is dit asof die heerlike geur van die olie deur die 

hele gemeente trek! Dit maak gemeente wees heerlik en besonders omdat God se 

liefdevolle seën deur lidmate self beleef word en hulle dit ook aan mekaar bedien. 

Daarom verwys die digter ook dat die olie die hele kleed deurtrek! Die hele 

gemeente moet die wonderlike voordeel hiervan beleef! 

 

Ons moet seker maak dat elke gemeentelid hierdie heerlike en lieflike onderlinge 

meelewing en liefde beleef! Daar mag nie een wees wat dit nie ontvang nie! Elke 

lidmaat en nie net in tye van swaarkry en beproewing nie – maar hierdie heerlike 

liefdesgeur moet ons hele gemeentelike lewe kenmerk!  

 

Paulus beskryf hierdie opdrag van die Here so in Efesiërs 4: (wys skyfie: lees saam 

met my) “ Ek druk julle dit op die hart, ek wat ‟n gevangene is omdat ek die Here 

dien: Laat julle lewenswandel in ooreenstemming wees met die roeping wat julle van 

God ontvang het. 2Wees altyd beskeie, vriendelik en geduldig, en verdra mekaar in 

liefde. 3Lê julle daarop toe om die eenheid wat die Gees tussen julle gesmee het, te 

handhaaf deur in vrede met mekaar te lewe. 4Daar is net één liggaam en net één 

Gees, soos daar net één hoop is waartoe God julle geroep het. 5Daar is net één 

Here, één geloof, één doop, 6één God en Vader van almal: Hy wat oor almal is, deur 

almal werk en in almal woon.”  

 

Brs en srs en liewe kinders, dis ons roeping om hierdie Godgegewe liefdeseenheid 

in alle opsigte uit te leef! Paulus maak dit baie duidelik dat hierdie liefde die werk van 

God die Vader, die Seun en die Heilig Gees is. Dis hoe God in sy genade die kerk in 

Christus geskep het. God het sy liefde aan ons betoon deur Jesus as ons oudste 

broer te skenk wat by ons kom woon het. Wat een met ons geword het. Hy was en is 

ons Hoëpriester wat vir ons sonde kom betaal het en ons so deel gemaak het van 

die kerk. Christus het ons kom saambind aan mekaar.  

(Ds Richard gaan vanaand vir ons leef hoe Jesus as Hoëpriester vir ons heerlike 

toegang tot God bewerk het en dat ons met vrymoedigheid na God toe kan gaan.)  

 

En hier in die kerk werk die Heilige Gees! Ons lees daarvan in 1 Kor. 12 – 14. Dit die 

Heilige Gees wat aan elkeen van ons die gawe gee om ander lief te hê en met 

offering te dien soos ons Here ons geleer het. 1 Kor. 13 sê dan ook dat die liefde wat 

die hoogste gawe is wat aan elkeen van ons gegee is! En die uitleef hiervan maak 

gemeente wees ŉ wonderlike en ŉ heerlike ervaring waaroor die Here kan loof en 

dank! Dit is sy werk, dit kom van Hom en laat dit in ons gemeente gebeur! Dit is God 

se wonderwerk in ŉ liefdelose wêreld 

 

Maar brs en srs, daar is nog soveel lidmate wat eenkant en op die rand van die 

gemeente leef Wat hulleself onttrek en maar net so op ŉ tref en trap manier hierdie 

liefde van die Here beleef en ook self uitleef! Brs en srs, moenie dit doen nie! Deur 

julleself te onttrek verhinder julle dat ander lidmate julle met liefde kan bedien en so 

kan julle ook nie julle liefde uitdeel nie! As mense hulleself onttrek en eenkant hou: 

dan is daar droë kolle op Aaron se kleed waar die heerlike olie van God se liefde nie 

kom nie!  

 

Ons ander lidmate moet ook toesien dat ons op een of ander manier hierdie eenkant 

lidmate nadertrek en hulle volledig deel maak van ons liefdesgemeenskap! Dat ons 

hulle behoeftes ook kan raaksien en bedien! Ons kan so maklik net in die warm 

groep van ons vriende of kleingroepe leef en ander miskyk wat eenkant staan. 

 

Die tweede metafoor wat die digter gebruik om die heerlikheid, die oorvloed en die 

lieflikheid van hierdie onderlinge liefde in die gemeente te beskryf, is die dou wat 

rondom die berg Hermon val. (wys skyfie 4). In ŉ droë en woestynagtige gebied 

speel dou ŉ geweldige belangrike rol om lewe te gee! Kinders: dou is mos die water 

wat vroeg in die oggend op die gras lê. Dit maak die grond nat en die laat die plante 

lewe! So bring die heerlike, onderlinge liefde en gemeenskap van ŉ gemeente ook 

nuwe lewe en die seën van die Here!  

 

Wanneer ŉ gemeente hierdie onderlinge liefdesgemeenskap ervaar en laat groei, 

daar kom nuwe lewe in lidmate self. Hoeveel keer het ons dit nie al gesien dat 

lidmate wat so eenkant gestaan het en deur ŉ moeilike tyd gaan, dat wanneer die 

gemeente hulle met liefde omvou – dan word hulle deel van hierdie warm 

gemeenskap – want skielik ervaar hulle wat kerkwees regtig beteken!   

 

Maar hierdie heerlike liefdesgemeenskap binne die gemeente word ook ŉ trekkrag 

vir mense buite die gemeente! Dan word die gemeente ook ŉ seën vir mense van 

buite wat in ŉ koue, liefdelose en wrede wêreld leef! En brs en srs, hulle is hier 

tussen ons. Hulle kom so ongesiens op ŉ Sondag hier by ons eredienste aan en die 

vraag is: wat beleef hulle?  

 

Beleef hulle ŉ gemeente wat oop en warm en verwelkomend is? Word hulle gegroet 

en welkom geheet en doen lidmate moeite om met hulle kontak te maak en te 

gesels? Ek en Rieette het onlangs ŉ gemeente besoek en ons was geskok deur die 

koue ontvangs en onbelangstellende ingesteldheid van die lidmate. Ons het soos 

vreemdelinge eenkant gestaan en naderhand maar geloop. Ek is bly ek is nie 

lidmaat van daardie gemeente nie!  

Daarom loof en dank ek die Here vir sy liefde wat ek hier in ons gemeente aan die 

werk sien! Dit gryp my aan die hart as ek sien hoe hierdie Goddelike liefde in die 

optrede van lidmate sigbaar word en iets heerlik in ons gemeente skep! Saam met 

die digter wil ek sê: Brs en srs: Kyk! Kyk hoe mooi en lieflik is dit waar ŉ gemeente in 

liefdesgemeenskap lewe! Kom ons wees dankbaar hieroor en kom ons elkeen het so 

lief – dat die liefde meer liefde wek! So sal die liefde van God sigbaar word en Hy 

geloof en geprys word. 

Amen  


